


Տեղեկանք  հիմնավորում
«Միգրացվող վայրի կենդանիների տեսակների պահպանության մասին» կոնվենցիայի 
«Աֆրո-Եվրասիական միգրացվող ջրային թռչունների պահպանության մասին» համաձայնագրի
վավերացման նպատակահարմարության վերաբերյալ 

[bookmark: _GoBack]«Աֆրիկյան-Եվրասիական միգրացվող ջրային թռչունների պահպանության մասին» համաձայնագիրը մշակվել է «Միգրացվող վայրի կենդանիների տեսակների պահպանության մասին» Բոննի կոնվենցիայի շրջանակներում:
Բոննի կոնվենցիայի` Հայաստանի Հանրապետության  Սահմանադրությանը համապատասխանության հարցը 2010 թվականի հուլիսի 20-ին քննարկվել է ՀՀ Սահմանադրական դատարանում և ընդունվել է կոնվենցիայի ՀՀ Սահմանադրությանը համապատասխանության թիվ ՍԴՈ-904 որոշումը: Վերոհիշյալ կոնվենցիան ՀՀ Ազգային Ժողովի կողմից վավերացվել է 2010թ-ի հոկտեմբերի 27-ի թիվ ԱԺՈ-246-Ն որոշմամբ, իսկ կոնվենցիան Հայաստանի Հանրապետությունում ուժի մեջ է մտել 2011թ-ի մարտի 1-ից: 
Բոննի կոնվենցիայի շրջանակներում մշակվել են թվով 7 համաձայնագրեր, որոնցից մեկն է «Աֆրիկյան-Եվրասիական միգրացվող ջրային թռչունների պահպանության մասին» համաձայնագիրը: 
Իր աշխարհագրական դիրքով Հայաստանը ընդգրկված է Բոննի կոնվենցիայի ուժի մեջ մտած  համաձայնագրերից և առանձին տեսակների գործողության ծրագրերից 2-ում` «Եվրոպայում չղջիկների պահպանության մասին» համաձայնագիրը (Bats in Europe) և «Աֆրիկյան-Եվրասիական միգրացվող ջրային թռչունների պահպանության մասին»  համաձայնագիրը (Agreement on the Conservation of African-Eurasian Migratory Waterbirds/ AEWA): 
Հայաստանի համար առաջնահերթ շահագրգռվածություն է ներկայացնում «Աֆրիկյան-Եվրասիական միգրացվող ջրային թռչունների պահպանության մասին» համաձայնագիրը:
Հայաստանը ստորագրել է AEWA համաձայնագիրը 1995 թ. հունիսի 16-ին, երբ այն առաջին անգամ ներկայացվել էր պետությունների ստորագրմանը  Հաագայում  /Նիդերլանդներ/:  AEWA  համաձայնագիրը ուժի մեջ է մտել 1999 թ. նոյեմբերի 1-ին եւ հանդիսանում է անկախ միջազգային համաձայնագիր: AEWA-ի ավանդապահն է Նիդերլանդների Թագավորության Կառավարությունը:
Համաձայնագրի տարածքը ընդգրկում է 117 երկիր (Արևմտյան Պալեարկտիկա), որոնցից ներկայումս համաձայնագրի Կողմ են հանդիսանում 79-ը (2019թ. հունիսի 12-ի դրությամբ):
Համաձայնագիրը ընդգրկում է խոնավ տարածքներից իրենց տարեկան ցիկլի առնվազն մի մասում կախում ունեցող տարածաշրջանում հանդիպող բոլոր 235 թռչունների տեսակները` անկախ նրանց պահպանական վիճակից: Դրանցից ՀՀ տարածքում հանդիպում է 118 տեսակ:
Համաձայնագրի Կողմ երկրները հրավիրվում են ձեռնարկել Համաձայնագրի Գործողության ծրագրում նկարագրված մի շարք բազմակողմանի գործողություններ` տեսակների և բնակավայրերի պահպանություն, մարդու գործողությունների կառավարում, ուսումնասիրություն ,դիտանց, կրթություն և տեղեկատվություն ու իրականացում: 
Համաձայնագրի հիմնական հովանավորներն են` Եվրոպական Միությունը, Բելգիան, Դանիան, Ֆրանսիան, Գերմանիան, Նիդերլանդները, Շվեյցարիան, Միացյալ Թագավորությունը և այլն:   Համաձայնագրին անդամակցության վճարը Հայաստանի Հանրապետության համար կազմում է տարեկան 2000 Եվրո:
Հայաստանի Հանրապետության համար «Աֆրիկյան-Եվրասիական միգրացվող ջրային թռչունների պահպանության մասին» համաձայնագրին միանալու առավելություններն են. 
· ՀՀ անդամակցությունը միայն Բոննի կոնվենցիային չի ընդգրկում այս բազմակողմանի միջազգային պայմանագրի բոլոր լծակները, որոնք կերաշխավորեն միգրացվող ջրային թռչունների պահպանությունը և կայուն օգտագործումը. 
· ՀՀ տարածքում հանդիպող միգրացվող ջրային թռչունների տեսակների զգալի մասը վտանգված է և դրանց պահպանությունը առավել արդյունավետ կլինի իրականացնել AEWA-ի հովանի տակ`ղեկավարվելով Համաձայնագրի և նրա Գործողության ծրագրի դրույթներով.
· AEWA-ի Հավելված II-ում գրանցված են ՀՀ տարածքում հանդիպող 118 տեսակ`  դրանցից 24-ը գրանցված են ՀՀ Կարմիր գրքում.
· AEWA-ի Հավելված III-ի Գործողության ծրագրի I Աղյուսակում գրանցված են ՀՀ տարածքում հանդիպող 118 տեսակ միգրացվող ջրային թռչունների պոպուլյացիաներ, այդ թվում` 56 բնադրվող.
· AEWA-ին միանալուց հետո Հայաստանը կընդլայնի իր հնարավորությունները ստանալ դրամաշնորհներ, այդ թվում և AEWA-ի նոր ստեղծվող Փոքր դրամաշնորհների հիմնադրամից` միգրացվող ջրային թռչունների տեսակների և դրանց բնակավայրերի պահպանության և կառավարման, մարդու գործողությունների կառավարման, ուսումնասիրության և դիտանցի, կրթության և տեղեկատվության համար: 
Հայաստանը, մինչ համաձայնագրին միանալը արդեն իսկ հրավիրվել և մասնակցել է AEWA-ի շրջանակում հրավիրված խոշոր համաժողովներին, իր լուման է ներդրել համաձայնագրի շրջանակներում հիմնական փաստաթղթերի մշակմանը: 
Հաշվի առնելով վերը նշվածը, ինչպես նաև այն հանգամանքը, որ Հայաստանը իր աշխարհագրական դիրքով գտնվում է երկրագնդի միջազգայնորեն ճանաչված կենսաբազմազանության 25 տաք կետերից մեկում` Կովկասի տարածաշրջանում, և հանդիսանում է թռչունների բազմաթիվ տեսակների կարևորագույն հանգստավայր` Եվրոպա - Արևմտյան Ասիա - Աֆրիկա չվուղու վրա, խիստ արդիական և կարևոր է Հայաստանի Հանրապետության կողմից «Միգրացվող վայրի կենդանիների տեսակների պահպանության մասին» կոնվենցիայի «Աֆրիկյան-Եվրասիական միգրացվող ջրային թռչունների պահպանության մասին» համաձայնագրի  վավերացումը:


